
राज्‍य सभा
तारांकित प्रश्‍न संख्‍या 300 
दिनांक 22 मार्च, 2018 को उत्‍तर के लिए

वृंदावन में रही रही विधवाओं हेतु पुनर्वास योजना

*300. श्री चुनीभाई कानजीभाई गोहेलः 
 
	 क्या महिला एवं बाल विकास मंत्री यह बताने की कृपा करेंगे किः 

(क) वृंदावन में रही रहीं विधवाओं को सभी मूलभूत प्रसुविधाएं प्रदान करने के  लिए उच्चतम न्यायालय की टिप्पणियों के मद्देनजर, इन विधवाओं हेतु विशेष कल्याण और पुनर्वास योजना प्रारंभ करने के संबंध में उत्तर प्रदेश सरकार के परामर्श से केन्द्रीय सरकार द्वारा की गई कार्रवाई  की अद्यतन स्थिति क्या है;
(ख)  अब तक किए गए/प्रारंभ किए गए कल्याणकारी उपायों का ब्यौरा क्या है; और 
(ग) क्या सरकार के पास इस संबंध में कोई आंकड़ा है कि वृंदावन में वर्तमान में कितनी विधवाएं रह रही हैं और उनमें से कितनी विधवाओं का पुनर्वास हो गया है तथा शेष  बची विधवाओं का पुनर्वास कब तक कर दिया जाएगा?

उत्‍तर

श्रीमती मेनका संजय गांधी 			महिला एवं बाल विकास मंत्रालय में मंत्री
(क) से (ग) : विवरण सदन के पटल पर प्रस्‍तुत है ।  
*****

	


'वृंदावन में रह रही विधवाओं हेतु पुनर्वास योजना' विषय पर श्री चुनीभाई कानजीभाई गोहेल द्वारा दिनांक 22 मार्च, 2018 को पूछे जाने वाले राज्‍य सभा तारांकित प्रश्‍न संख्‍या 300 के उत्‍तर में संदर्भित विवरण 

(क) और (ख) : महिला एवं बाल विकास मंत्रालय ने विधवाओं को रहने का सुरक्षित और संरक्षित स्‍थान उपलब्‍ध कराने, उन्‍हें स्‍वास्‍थ्‍य सेवाएं, पोषक आहार, कानूनी और परामर्श सेवाएं प्रदान करने के लिए 1,000 संवासिनों की क्षमता वाले एक गृह का निर्माण सुनरख बंगर, वृंदावन, जिला मथुरा में किया है । इसके अतिरिक्‍त, कठिन परिस्‍थितियों की शिकार महिलाओं, जिनमें विधवाएं भी शामिल हैं, को आश्रय, भोजन, कपड़े तथा स्‍वास्‍थ्‍य, सुविधाएं और आर्थिक और सामाजिक सुरक्षा प्रदान करने के लिए वृंदावन में 8 स्‍वाधार गृह चलाए जा रहे हैं । इसके अलावा, उत्‍तर प्रदेश सरकार वृंदावन में महिलाओं के लिए, जिनमें विधवाएं भी शामिल हैं, दो आश्रय गृह चला रही है । 

(ग) : वर्ष 2011 की जनगणना के अनुसार, विधवाओं के संबंध में एकत्रित आंकड़े केवल जिला स्‍तर तक के लिए निर्मुक्‍त किए जा चुके हैं और इस समय वृंदावन में रह रही विधवाओं की संख्‍या के संबंध में आंकड़े मंत्रालय के पास उपलब्‍ध नहीं हैं । स्‍वाधार गृह स्‍कीम के अंतर्गत 8 स्‍वाधार गृह, जिनकी महिलाओं सहित 701 संवासिनों को ठहराने की क्षमता है और उत्‍तर प्रदेश सरकार द्वारा संचालित स्‍वाधार गृह के अंतर्गत दो आश्रय गृह, जिनमें विधवाओं सहित 300 संवासिनों के ठहरने की व्‍यवस्‍था है, वृंदावन में चलाए जा रहे हैं। विधवाओं के कल्‍याण और पुनर्वास के लिए 1,000 विधवाओं के ठहरने की क्षमता वाला एक विधवा गृह भी वृंदावन में बनाया गया है । 

*****
 

